
31

§ 4. Рэалізм у музыцы: жыццё ва ўсіх праявах 

Рэалізм у музычным мастацтве развіваўся па тым жа шляху, што і рэалізм 
у  іншых відах мастацкай творчасці, — адначасова з шэрагам супярэчлівых 
светапоглядных і сацыяльных працэсаў. Кампазітары рэалістычнага кірунку 
імкнуліся паказаць жыццё і навакольную рэчаіснасць такімі, якія яны ёсць.

Рэалістычная музычная драма. Найбольшымі магчымасцямі для рэалі-
стычнага адлюстравання рэчаіснасці валодаў жанр оперы. Да сярэдзіны XIX ста-
годдзя з эфектнага спектакля опера ператварылася ў складаную рэалістычную 
драму, якая па сваім гучанні дасягала вышынь сапраўднай чалавечай трагедыі.

Опера «Травіята» італьянскага кампазітара Джузе́пе Ве́рдзі стваралася 
як рэалістычны музычны партрэт галоўнай гераіні — Віялеты. Прывыклая да 
бяздзейнасці і легкадумнасці, яна ўпершыню адчувае глыбокае пачуццё кахан-
ня. Грані яе вобраза раскрываюцца паступова. У Застольнай песні «Высока 
падымем усе кубак весялосці» з I дзеяння оперы Віялета паўстае прыгожай 
дамай, што ўслаўляе радасць жыцця. У песні, напісанай у характары лёгкага і 
вытанчанага вальса, з дапамогай яркай аркестроўкі, прызыўных узыходзячых 
інтанацый і багацця ўпрыгажэнняў мелодыі, рэплік хору, што ўтораць Віялеце, 
не толькі ўзнаўляецца нязмушаная атмасфера салоннага быту, але і падкрэс
ліваецца прыналежнасць ветранай гераіні да свецкага грамадства.

Сцэна з оперы 
«Травіята» Джузепе 
Вердзі ў пастаноўцы 
Рымскага опернага 
тэатра

Задумацца пра сэнс сапраўднага шчасця Віялету заклікае яе каханы Аль-
фрэд. Далікатная вытанчанасць дзяўчыны, зламанай хваробай і пакутамі ад 
ахвярнага расстання з ім, праўдзіва раскрываецца ў перадсмяротнай арыі 
Віялеты «Бывайце вы навекі» з III дзеяння. Меланхалічны характар арыі, напі-
санай у жанры вальса, сугучны складанаму душэўнаму стану гераіні.

Іншы вобраз стварыў французскі кампазітар Жорж Бізэ ў оперы «Кармэн». 
Прыродная сіла і свабодалюбства цыганкі Кармэн перададзены ў чарадзе 
нумароў-сцэн. Спачатку яе вобраз раскрываецца праз іспанскія песні і тан-

цы, і толькі напрыканцы оперы — праз рэчытатыў. Востры рытм у акампане
менце і слізгальныя ўніз інтанацыі ў вакальнай мелодыі хабанэры* «У кахання, 
як у птушкі, крылы» з I дзеяння перадаюць прыгажосць і неўтаймоўны нораў 
Кармэн. Хабанэра — заклік гераіні, звернуты да салдата Хазэ, а кветка, кінутая 
да яго ног, — абяцанне кахання.

У арыёза** Кармэн («Ужо калі раз адказ злавесны карты далі») са сцэны 
варажбы ў III дзеянні Ж. Бізэ рэалістычна перадае настрой гераіні, якая адчувае 
моцныя душэўныя перажыванні: карты прадраклі ёй трагічную будучыню. Пяву-
чая меладычная лінія перарываецца частымі паўзамі. Напружаная гармонія 
гучыць на фоне «застылага» баса. Нязменныя паўторы рытму як запаволенае 
біццё сэрца — сведчанне нарастаючага хвалявання Кармэн. 

Лёсы прэм’ерных пастановак опер «Травіята» Д. Вердзі і «Кармэн» Ж. Бізэ 
шмат у чым падобныя. Іх чакала негатыўная рэакцыя гледачоў. Аднак у 
хуткім часе музыка опер і іх героі палюбіліся публіцы. Як вы думаеце, 

чаму так адбылося? 

Сцэна з оперы «Кармэн» у пастаноўцы Акадэмічнага тэатра 
оперы і балета ў Днепрапятроўску, Украіна (2018 г.)

* Хабанэра (ісп. habanera, ад Habana — Гавана, горад на Кубе) — народны танец і песня 
з характэрным выразным рытмам.
** Арыёза (італ. arioso — накшталт арыі) — невялікая арыя.

Рэалізм у рускай музыцы. Вяршыняй рэалізму ў рускай музыцы з’явіліся 
творы ўдзельнікаў гуртка «Магутная кучка» — творчай садружнасці кам-
пазітараў з Санкт-Пецярбурга. Мілій Бала́кіраў, Мадэст Му́саргскі, Мікалай 

Ры́мскі-Корсакаў, Аляксандр Барадзі́н, Цэзар Кюі́, падобна мастакам-пера-
соўнікам, стварылі мастацтва, галоўнай тэмай якога стала жыццё народа. 

 
                         Колькі свежых, некранутых мастацтвам  

бакоў кішыць у рускай натуры, ох, колькі!

Мадэст Мусаргскі

Кампазітарам-псіхолагам прызнаны Мадэст Мусаргскі — майстар рэалі-
стычнага назірання за чалавечым жыццём і пошуку наватарскіх спосабаў яго 
гукавога выяўлення. Каго б ні ўяўляў кампазітар — натоўп ці пэўную асобу, ён 
праўдзіва, са спачуваннем і сімпатыяй раскрываў індывідуальнасць і непаўтор-
насць натуры чалавека. 

Галерэю яскравых партрэтаў Мусаргскі стварыў у оперы «Барыс Гадуноў», 
заснаванай на гістарычнай трагедыі Аляксандра Пушкіна. Кожнай з дзеючых 
асоб, прадстаўнікоў царскай сям’і ці людзей з народа, знойдзена глыбокая, 
псіхалагічна дакладная музычная характарыстыка.

Аляксандр 
Міхайлаў. 
Магутная кучка. 
Балакіраўскі 
гурток (1950 г.)

У фінальным дзеянні оперы, у сцэне каля сабора Васіля Блажэннага, 
з’яўляецца Юродзівы — складаны і сімвалічны персанаж. Адрынуты ўсімі жаб
рак, над якім пацяшаюцца вулічныя хлапчукі, прадстаўлены як зборны вобраз 
народа, увасабленне яго сумлення і веры ў справядлівасць. У песні Юродзівага 

Рэжысёр Вера Строева.
Кадр з фільма-оперы  
«Барыс Гадуноў» (1954 г.)

«Месяц едзе, кацяня плача» паўтараецца аднастайны матыў, дзякуючы чаму 
яна хутчэй паходзіць на жаласны плач. Разам з тым у лаканічнай манатоннай 
інтанацыі адчуваецца глыбокае ўнутранае напружанне і чаканне. І гэтае адчу-
ванне не падманвае: песня-плач вырастае ў магутную харавую сцэну-кульміна-
цыю оперы. Так у выразных кантрастах Мусаргскі паказаў «жывога чалавека ў 
жывой музыцы».

Веру ў веліч і моц рускага народа ўвасобіў яшчэ адзін кампазітар «Магутнай 
кучкі» Аляксандр Барадзін. Яго сімфонію № 2 сі мінор «Волатаўскую» спра-
вядліва называюць своеасаблівым музычным сімвалам Расіі. Вобразы твора 
навеяны паданнямі пра герояў-асілкаў і іх пераможныя бітвы. 

Высакароднасць, гераізм і волатаўская моц, увасобленыя ў музыцы, гучаць 
ужо ў I частцы сімфоніі. Усе інструменты праводзяць адну мелодыю, пабуда-
ваную на кароткіх былінных інтанацыях, выкладзеных упэўненай размашыстай 
хадой у нізкім рэгістры і гучнай дынаміцы. Тут жа ўзнікае іншы вобраз — мала
дзецкая ўдаласць, якая пусцілася ў вясёлыя скокі. Пяшчотай і цеплынёй напоў-
нена трэцяя тэма, блізкая да рускай народнай лірычнай песні. Паміж галоўнымі 
вобразамі не ўзнікае супярэчнасцей, і таму музычнае развіццё прыводзіць да 
паглыблення іх асноўных характарыстык.

Праслухайце ў інфармацыйных крыніцах і на кампакт-дыску творы, прапа-
наваныя ў параграфе. Якія праявы рэалізму вы можаце адзначыць у гэтых 
музычных творах?

Псіхалагічны рэалізм Пятра Чайкоўскага. Творчасць найвялікшага рус
кага кампазітара Пятра Чайкоўскага цяжка аднесці да пэўнага кірунку. У яго 
музыцы спалучаюцца гарманічная яснасць класіцызму, спавядальнасць і пары-

Васіль Сварог. 
Партрэт Пятра 

Чайкоўскага 
(1940 г.)

вістасць рамантызму, аб’ектыўнасць рэалізму. Дзякуючы гэтаму адзінству творы 
кампазітара заслужана лічацца вяршыняй псіхалагічнага рэалізму. Ён, паводле 
ўласнага выказвання, «праўдзіва, шчыра і проста» раскрыў у музыцы складаны 
ўнутраны свет сучасніка: Чайкоўскаму ўдалося не толькі выявіць глыбінную 
сутнасць чалавечага характару, але і паказаць яго ў пастаянным развіцці.

Сімфонія № 6 сі мінор («Патэтычная») — лірычная споведзь чалавека 
пра сэнс жыцця. Прыняцце героем трагічнай непазбежнасці праходзіць праз 
наймацнейшыя драматычныя канфлікты (I частка), светлыя ўспаміны (II час
тка), грандыёзнасць урачыстай весялосці (III частка). Гаротны маналог героя ў 
фінале-рэквіеме сімфоніі (IV частка) выяўляе яго глыбокія душэўныя пакуты. 
Асноўная тэма мае характар дэкламацыі, яна напоўнена парывамі, накірава-
нымі да святла, інтанацыямі ўздыху, горкай скаргі. Заканчэнне тэмы гучыць 
нібы пытанне, на якое няма адказу. Яе шматразовае вар’іраванае паўтарэнне 
нагадвае рух па замкнёным коле, што сцвярджае журботна-трагедыйны змест 
сімфоніі. 

Найбольш шматграннае ўвасабленне псіхалагічны рэалізм атрымаў у оперы 
«Пікавая дама», напісанай кампазітарам па аднайменнай аповесці Аляксандра 
Пушкіна. У ёй праўдзіва і рэалістычна адлюстраваны супярэчнасці характару 
галоўнага героя Германа, якія прывялі да трагедыі. Прычынай таму паслужыла 
яго фанатычная вера ў сілу ігральных карт — у сілу выпадку. Як маніфест гу
чыць арыя Германа «Што наша жыццё? Гульня!» з III дзеяння. Прызыўна-ўпэў-
неныя ўзыходзячыя інтанацыі ў мелодыі, імклівасць тэмпу і чаканная хада 
рытму перадаюць глыбокую перакананасць героя ў сваёй «філасофіі поспеху». 

Праслухайце на кампакт-дыску асноўную тэму IV часткі сімфоніі № 6 сі 
мінор П. Чайкоўскага. Якія асацыяцыі выклікала ў вас музыка? 

Рэалістычнае музычнае мастацтва вывела на сцэну прадстаўнікоў 
розных слаёў грамадства, чые мараль і лад жыцця раней асуджаліся. 
Удасканаліўшы музычныя жанры (вакальныя, оперу, сімфонію), кампазіта-
ры-рэалісты раскрылі іх невычэрпныя магчымасці ў праўдзівым адлюстра-
ванні рэчаіснасці і чалавека ў ёй. 

Пытанні і заданні
1. Асноўным жанрам у оперы «Травіята» з’яўляецца вальс. Ён суправаджае ўсе 
падзеі, якія адбываюцца з Віялетай. Праслухайце некалькі музычных нумароў на 
кампакт-дыску. Падумайце, чаму кампазітар абраў менавіта гэты жанр. 

2.  Мусаргскі быў цудоўным майстрам сатыры. Яго выкананне знакамітай «Песні 
пра блыху» нязменна суправаджалася радаснымі воклічамі і рогатам слухачоў. 
Пазнаёмцеся з гэтым творам у выкананні зна-
камітага рускага спевака Фёдара Шаля́піна на 
кампакт-дыску. Якое ўражанне на вас зрабіла 
песня? Якія рысы рэалізму вы можаце ў ёй ад-
значыць?

3. Сучасныя аўтары нярэдка пераасэнсоўваюць 
творчасць класікаў. У балеце «Кармэн-сюіта», 
створаным на музыку оперы «Кармэн» Ж. Бізэ, 
савецкі і расійскі кампазітар Радзівон Шчадры́н 
прадставіў іншы погляд на гэты сусветна вя-
домы музычны твор. На фатаграфіі адлюстра-
ваны адзін з момантаў балета. Паглядзіце яго 
фрагменты ў інфармацыйных крыніцах. З якім 
музычным нумарам оперы, ахарактарызаваным 
у параграфе, можна суаднесці вобраз Кармэн, 
створаны адной з найвялікшых балерын ХХ ста-
годдзя Маяй Плісе́цкай? 

Творчая майстэрня
4. У Вялікім тэатры Беларусі гледачы могуць пазнаёміцца ​​з операмі кампазітараў 
«Магутнай кучкі». У афішы на сайце тэатра bolshoibelarus.by знайдзіце гэтыя 
музычныя творы. Якія з іх вам ужо знаёмыя? Наведайце адну з пастановак або 
паглядзіце яе фрагменты ў інфармацыйных крыніцах. Якое ўражанне на вас 
зрабіў спектакль? Ахарактарызуйце ў невялікім эсэ адзін з музычных нумароў, 
раскрыўшы на яго прыкладзе рысы рэалізму. 

Сцэна з балета «Кармэн-
сюіта». У ролі Кармэн — 

Мая Плісецкая


